
ABSTRAK 
 

Kajian ini bertujuan untuk mengenalpasti jika teknik teater boneka dalam pembelajaran 
murid berkeperluan khas (MBK) dapat meningkatkan domain psikomotor di kalangan 
mereka. Teater boneka ialah sebuah teknik alternatif pengajaran di mana para pengajar 
menggunakan teknik tersebut dalam usaha untuk menarik minat sesebuah subjek atau 
peristiwa kepada murid. Walaubagaimanapun, keberkesanan teater boneka sebagai 
kaedah pedagogi belum pernah dibuktikan dalam meningkatkan domain psikomotor, 
terutama bagi MBK walaupun aspek perkembangan ini dilihat sebagai amat penting 
untuk dipertingkatkan dalam perkembangan mereka. 10 peserta MBK telah dipilih 
sebagai responden bagi kajian lapangan yang bertempat di Sekolah Kebangsaan Tunku 
Azizah, Kuantan, Pahang yang mempunyai masalah psikomotor yang telah disahkan 
oleh guru mata pelajaran mereka. Oleh kerana itu, objektif kajian ini adalah untuk 
mengkaji tahap pencapaian domain psikomotor menerusi penggunaan teater boneka di 
kalangan MBK serta menentukan tempoh yang diperlukan oleh setiap MBK untuk mula 
bertindak balas dalam meningkatkan domain psikomotor mereka setelah penggunaan 
teater boneka dalam kaedah pengajaran dan pembelajaran. Metodologi kajian adalah 
menggunakan kaedah kualitatif dalam mengumpul maklumat dari responden iaitu 
dengan menggunakan kajian kes terhadap 10 MBK di sekolah kajian. Dapatan kajian 
ini membuktikan bahawa implimentasi teater boneka di sekolah yang mempunyai kelas 
pendidikan khas mendapat kesan positif yang memberangsangkan dari peningkatan 
domain psikomotor yang diukur seperti presepsi, respon, adaptasi dan organisasi. 
Kesimpulan dari kajian ini adalah teknik teater boneka dapat meningkatkan domain 
psikomotor di kalangan MBK yang terlibat dalam kajian lapangan di mana mereka 
membuktikan bahawa mereka mampu bercerita, menggerakkan tangan serta menghafal 
bagi membuat persembahan seperti yang terdapat dalam kaedah kajian. Oleh itu kajian 
ini mengesyorkan bahawa teater boneka adalah sangat sesuai diamalkan terhadap MBK 
bagi meningkatkan domain psikomotor di kalangan mereka. Kajian ini memberi 
implikasi kepada aspek praktikal pendidikan khas di Malaysia sebagai sumber rujukan 
kepada guru-guru pendidikan khas dalam usaha mempertingkatkan lagi kualiti 
pengajaran dan pembelajaran di masa akan datang. 

THE USE OF PUPPET THEATER IN TEACHING AND LEARNING 

METHODS TO IMPROVE THE PSYCHOMOTOR DOMAIN 
STUDENTS WITH SPECIAL NEEDS 

 
 

ABSTRACT 
 

This study aims to identify if puppet theater techniques in the learning of special needs 
students (MBK) can increase their psychomotor domain. Puppet theater is an alternative 
teaching technique to attract the interest of a subject or event to students. However, the 
effectiveness of puppet theater as a pedagogical method has never been proven to 
improve the psychomotor domain, especially for MBK although this aspect of 
development very important to be enhanced. 10 MBK participants were selected as 
respondents for the field study located at Sekolah Kebangsaan Tunku Azizah, Kuantan, 
Pahang who have psychomotor problems that have been confirmed by their subject 
teachers. Therefore, the objective of this study is to study the level of achievement in 
psychomotor domain through the use of puppet theater among MBK and determine the 
period required by each MBK to start responding in improving their psychomotor. The 
methodology of the study is qualitative method by using case studies on 10 MBK in the 
school under study. The findings of this study proved that the implementation of puppet 
theater in schools with special education classes has a positive effect from the increase 
of measured psychomotor domains such as perception, respone, adaptation and 
organization. The conclusion from this study is that puppet theater techniques can 
increase the psychomotor domain among MBKs involved in field study where they 
proved that they are able to tell stories, move hands and memorize to perform as stated 
in the study method. Therefore, this study recommends that puppet theater is very 
suitable to be practiced for MBK to increase their psychomotor domain. This study has 
implications for the practical aspects of special education in Malaysia as a source of 
reference for special education teachers in an effort to further improve the quality of 
teaching and learning in the future. 

BAB 1 
 
 
 
 
 
 
 
 
 
 
 
 

PENGENALAN 
 
 
 
 
 
 
 
 
 
 

1.1 Pendahuluan 
 
 

Teater boneka merupakan salah satu cabang set amalan atau aktiviti yang boleh dijadikan 

sebagai medium pembelajaran oleh pengajar bagi menyampaikan maklumat sesuatu 

pembelajaran. Teater boneka memang terkenal dalam semua golongan masyarakat. 

Aktiviti teater merujuk kepada sejenis aktiviti seni di mana peserta diberi kebebasan 

melakonkan senario khayalan atau menunjukkan imej rekaan sama ada mengikut 

sesebuah skrip yang diberikan atau secara spontan bergantung kepada kehendak teater 

melalui tiga proses iaitu; tindakan, refleksi dan tranformasi (McAvoy, 

Hunt & van de Water, 2015; Taylor, 2004). Tidak dapat dinafikan bahawa teater boneka 

sememangnya menjadi satu kaedah pengajaran yang sering digunakan oleh guru bahasa 

terhadap murid normal di sekolah harian biasa. Kajian lepas telah menunjukkan bahawa 

murid berkeupayaan membangunkan pengetahuan mendalam semasa melibatkan diri 

mereka dalam bidang teater (Norris, 2000). Ini kerana penglibatan murid secara 

berterusan dalam bidang teater boneka akan membuka jalan dan peluang kepada murid 

untuk meneroka cara-cara mengenali empati atau kesedaran terhadap orang lain. 

Malahan, kajian lepas juga telah membuktikan bahawa melalui pendekatan teater boneka 

ini, ia akan membuatkan murid berjaya mencapai tahap pemikiran rasional terhadap 

keadilan sosial dan meningkatkan kesedaran mereka terhadap isu-isu sosial yang sedang 

diperkatakan pada ketika itu (Deasy, 2002; Taylor,1998). Selain itu, kajian yang telah 

dilakukan oleh San (1996), telah mentakrifkan bahawa aktiviti teater adalah satu bentuk 

kaedah komunikasi yang memberi peluang untuk mengetahui kehidupan harian melalui 

aktiviti lakonan dan visual yang memberi bayangan keadaan atau situasi tertentu dengan 

lebih berkesan. 

 
 

Dalam pada itu, program pendidikan khas didapati telah berkembang di bawah 

kelolaan Kementerian Pendidikan Malaysia (KPM) di mana Sistem Pendidikan 

Kebangsaan telah diperbincangkan seterusnya diwujudkan pada tahun 1957. Maka, 

sebuah unit khas bagi mengendalikan serta memantau keperluan hal ehwal pendidikan 

dan isu-isu berkaitan dengan pengajaran dan pembelajaran bagi murid-murid 

berkeperluan khas yang dikenali sebagai Unit Pelajaran Khas telah ditubuhkan pada 

tahun 1964. Unit tersebut ketika awal penubuhannya telah ditempatkan di bawah 

bidang kuasa Bahagian Sekolah Kementerian Pendidikan Malaysia yang menjalankan 

tugas-tugas pemantauan serta pengelolaan pendidikan bagi murid-murid berkeperluan 

khas sehinggalah unit tersebut diolah semula dan diletakkan di bawah seliaan Jabatan 

Pendidikan Khas bertempat di KPM bermula dari Oktober 1995 (KPM, 2004). 

 
 

Menurut laporan di dalam Pelan Pembangunan Pendidikan Malaysia (PPPM) 

2015-2025, istilah “murid berkeperluan khas” (MBK) turut dikenali sebagai murid- 

murid yang menghadapi masalah yang lazimnya tidak dialami oleh murid-murid normal 

di mana MBK mempunyai permasalahan dari segi penglihatan, pendengaran, pertuturan, 

mempunyai kecacatan dan kekurangan keupayaan mengikut jenis dan kategori tertentu 

serta mempunyai masalah kelambatan dalam menerima pembelajaran contohnya seperti 

autisme, Sindrom Down, perhatian defisit gangguan hiperaktif dan disleksia. Di 

Malaysia, didapati hanya 1% daripada penduduk telah dikenal pasti mempunyai 

keperluan khas serta berdaftar dalam program pendidikan khas yang sesuai dengan 

keperluan masing-masing. Justeru itu, PPPM menyatakan bahawa hanya terdapat 

sebahagian kecil daripada keseluruhan MBK pada masa ini terlibat dalam program yang 

sesuai dengan diri masing-masing. Murid yang mengikuti program inklusif adalah 

sebanyak 6% sahaja di mana 89% murid pada ketika ini sedang menghadiri program 

bersepadu manakala selebihnya pula diperuntukkan bagi menghadiri sekolah-sekolah 

pendidikan khas di seluruh Malaysia mengikut keperluan serta program yang ditawarkan 

di sekolah-sekolah tersebut iaitu sebanyak 5% (PPPM, 2015-2025). 

Bertitik tolak daripada kenyataan di atas, sememangnya sejak dahulu lagi setelah 

penubuhan unit pendidikan khas pada tahun 1964, KPM tidak ketinggalan dalam usaha 

mereka untuk menjaga nasib serta keperluan murid-murid pendidikan khas. Hal ini jelas 

dibuktikan melalui laporan peningkatan 15% enrolmen bagi kemasukan tahunan 

daripada 50,000 murid sahaja pada tahun 2011, yang kemudiannya meningkat kepada 

88,000 pada tahun 2015. Daripada keseluruhan jumlah ini, 88,000 murid-murid (30%) 

telah disasarkan mengikuti program pendidikan inklusif di bawah kelolaan KPM. 

 
 
 

1.2 Latar Belakang Teater Boneka Dalam Bidang Pendidikan 
 
 

Teater boneka membawa maksud penceritaan sesebuah kisah menggunakan medium 

bukan manusia seperti boneka yang dibentuk khas dengan tujuan untuk menarik minat 

serta bersifat menterujakan kepada orang yang melihatnya terutamanya dalam golongan 

kanak-kanak kecil. Ini dapat dibuktikan dalam kajian oleh Loy (2011), di mana beliau 

turut menyatakan bahawa kaedah penggunaan teater boneka sebagai medium pengajaran 

pedagogi mempunyai tujuan untuk meningkatkan serta memperbaiki kemahiran 

interaksi sosial bagi kanak-kanak kecil. Dapatan kajian tersebut juga jelas menunjukkan 

bahawa melalui aplikasi persembahan teater boneka, kanak-kanak kecil lazimnya dapat 

berinteraksi sesama sendiri serta bersama orang dewasa secara aktif. Perkara ini dilihat 

dapat memberi sesuatu impak positif dalam kelakuan kanak-kanak ketika mereka 

bermain, berinteraksi, berbual serta bersosial 

bersama rakan sebaya mereka. Di samping itu, Taylor (1998) menyatakan bahawa teater 

melibatkan kedua-dua pihak guru dan murid secara aktif dalam usaha mencipta dan 

menyesuaikan persepsi mereka melalui refleksi dan analisis. Lebih-lebih lagi teater 

membantu murid untuk melanjutkan dan mendalami pemahaman 'keadaan sebenar 

manusia’. Dalam erti kata lain, penyertaan dalam teater akan merefleksi penilaian dan 

pengalaman peserta dan bukannya hanya menonton dari luar. Kao dan O’Neill (1998) 

menyatakan bahawa teater akan mengekalkan interaksi sesama murid dengan bahasa. 

Pada masa yang sama, teater mewujudkan peranan hubungan sosial di mana murid akan 

menjadi peserta yang aktif. Teater memberikan tumpuan kepada rundingan yang 

bermakna dan meningkatkan kecekapan sosial serta meningkatkan kemahiran 

mendengar dan bertutur (Ozdemir & Cakmak, 2008). Guru-guru juga melaporkan 

bahawa mereka mempunyai masa yang lebih serta mudah menarik perhatian murid 

dengan menggunakan teater berbanding kaedah pengajaran tradisional (Gaudart, 1990). 

Dalam kajian selanjutnya yang lebih terkini, Loy, Aminah Ayob dan Nordin 

Mamat (2015) turut membuktikan bahawa penggunaan kaedah teater kanak-kanak 

dalam pengajaran peringkat prasekolah berjaya mendatangkan hasil yang positif 

terhadap beberapa aspek interaksi yang telah dijalankan dalam kajian mereka. 

Responden dari kalangan kanak-kanak yang dipilih bagi kajian tersebut didapati 

menunjukkan reaksi yang amat memberangsangkan ketika mereka diminta melakukan 

aktiviti seperti berbual, menyanyi dan bercerita. Malahan, kajian tersebut juga dapat 

menyimpulkan bahawa kanak-kanak yang terlibat dalam uji kaji tersebut dapat 

menghasilkan corak penceritaan yang lebih kreatif serta menarik ketika kanak-kanak 

tersebut diminta berbincang serta melakonkan teater boneka secara berkumpulan 

berbanding dengan hanya melakukan aktiviti penceritaan tersebut secara berseorangan. 

Lantaran kepada dapatan kajian tersebut, jelaslah bahawa hasil kajian menunjukkan 

aktiviti teater boneka ini merupakan satu kaedah pedagogi yang penting. peranannya 

dapat diperluaskan dalam usaha membantu murid terutama dalam kalangan kanak- 

kanak memupuk sifat-sifat yang baik serta sikap-sikap yang murni seperti bertolak ansur 

dan bekerjasama sesama sendiri. 

 
 

Di samping itu, aktiviti teater boneka dalam kalangan kanak-kanak juga dapat 

membantu memupuk sifat saling memerlukan di antara satu sama lain dalam membuat 

sesuatu keputusan semasa aktiviti dijalankan. Ini kerana kelebihan perlaksanaan aktiviti 

teater boneka ini didapati boleh memupuk sifat terpuji serta positif dalam melakukan 

interaksi sosial dalam kalangan individu. Dalam kajian yang dijalankan oleh Loy, 

Aminah Ayob dan Nordin Mamat (2015), mendapati teater boneka dapat membantu 

kanak-kanak mengembangkan interaksi sesama mereka secara berkumpulan. 

Komunikasi antara sesebuah kumpulan dengan kumpulan yang lain juga dapat 

diterapkan ketika kanak-kanak melakukan aktiviti teater boneka. Kajian oleh Loy 

(2017) juga turut mengesahkan bahawa penggunaan teknik teater boneka dapat 

membantu pelajar meningkatkan perkembangan sosial dan emosi kanak-kanak 

prasekolah. 

 
 

Menurut Olson (2008) dan Jani (2006), domain psikomotor adalah termasuk 

pergerakan fizikal, koordinasi, dan penggunaan kemahiran motor oleh seseorang. 

Walaubagaimanapun, bimbingan dan arahan yang betul daripada guru amat diperlukan 

untuk memastikan semua murid memperoleh corak pergerakan yang betul. Ini adalah 

disebabkan sebahagian daripada kaedah pengajaran tradisional tidak dapat mencungkil 

minat murid ekoran daripada kekurangan pelbagai bahan bantu mengajar dan kreativiti 

guru. Ini disokong oleh Abdullah dan Gibb (2006), di mana MBK di sekolah pendidikan 

khas diformatkan untuk belajar berorientasikan buku teks dan sentiasa dilatih untuk 

melengkapkan tugas yang diberi oleh guru. Selain dari itu, Synkova (2013) juga 

menyatakan bahawa kebanyakan guru enggan menggunakan teater sebagai teknik 

pengajaran di dalam bilik darjah. Ini adalah kerana mereka menganggap bahawa apa- 

apa "sandiwara" mungkin mempengaruhi mereka untuk melangkah keluar daripada 

pengajaran tradisional mereka. Di samping itu, Stinson (2009), menyeru penglibatan 

setiap guru dalam program teater di mana mereka perlu mempunyai sikap positif 

terhadap teater. Oleh yang demikian, kajian ini mengkaji tahap pencapaian domain 

psikomotor menerusi penggunaan teater boneka di kalangan MBK serta menentukan 

tempoh yang diperlukan oleh setiap MBK untuk mula bertindak balas dalam 

meningkatkan domain psikomotor mereka setelah penggunaan teater boneka dalam 

kaedah pengajaran dan pembelajaran mereka. 

 
 
 

1.3 Tujuan Kajian 
 
 

Tujuan kajian ini dijalankan adalah untuk mengetahui tentang peningkatan domain 

psikomotor dalam kalangan murid sekolah, khususnya MBK melalui 

pengimplimentasian aktiviti teknik teater boneka dalam bilik darjah. Pada masa yang 

sama, pengkaji juga berazam untuk mempopularkan teknik teater boneka sebagai suatu 

teknik pedagogi alternatif kepada para guru dan tenaga pengajar sekolah pendidikan 

khas dalam melancarkan proses pengajaran dan pembelajaran ketika setiap sesi 

pengajaran dan pembelajaran bersama MBK di semua sekolah di Malaysia. 

 
 

Sebagai seorang guru yang berpengalaman bersama MBK, pengkaji telah 

mengambil langkah positif ke arah mengubah nasib MBK melalui penggunaan teknik 

teater boneka dalam usaha membina watak yang dapat menginspirasi serta 

memotivasikan mereka dalam menghadapi dugaan semasa dan pada masa hadapan. 

Pengkaji juga merasakan bahawa tindakan ini boleh menjadi perangsang utama kepada 

domain psikomotor serta perubahan tingkah laku dalam kalangan MBK ke arah 

menjalani kehidupan sosial yang lebih bermakna tanpa berasa malu dan segan serta 

didorong pembinaan personaliti diri yang lebih mantap. Pengkaji berharap hasil 

penemuan dan cadangan yang diperolehi daripada data-data kajian ini akan menjadi 

sumber rujukan kepada guru-guru pendidikan khas dalam usaha mempertingkatkan lagi 

kualiti pengajaran dan pembelajaran di masa akan datang. 

 
 

Jika merujuk kepada kenyataan Keperluan Pendidikan Khas (1994), laporan 

tersebut telah mengesahkan bahawa pendidikan berprestasi tinggi hanya boleh 

dilahirkan dengan menerima pakai pendekatan yang lebih inklusif untuk mendidik MBK 

(PPPM, 2015). Pada masa yang sama, Akta Orang Kurang Upaya Perkara (28) 

mengesahkan bahawa, kanak-kanak istimewa di Malaysia perlu diberi sokongan yang 

sama rata melalui penyertaan mereka dalam pelbagai bidang. Oleh itu, pengkaji amat 

yakin bahawa pengajaran berorientasikan teater boneka adalah cara pengajaran yang 

paling efektif dan berkesan untuk mewujudkan komuniti dan membina masyarakat yang 

inklusif dalam kalangan MBK. 

 
 
 

1.4 Penyataan Masalah 
 
 

Kajian ini bertujuan untuk mengkaji tahap pencapaian domain psikomotor menerusi 

penggunaan teater boneka di kalangan MBK serta menentukan tempoh yang diperlukan 

oleh setiap MBK untuk mula bertindak balas dalam meningkatkan domain psikomotor 

mereka setelah penggunaan teater boneka dalam kaedah pengajaran dan pembelajaran. 

Punca utama tercetusnya keinginan untuk mengetahui kebolehan perubahan kemahiran 

psikomotor MBK ini adalah kerana pengkaji merupakan guru yang terlibat dalam 

pendidikan MBK. Di sekolah yang telah dipilih sebagai kajian lapangan, terdapat 10 

orang MBK yang mengalami masalah dari aspek psikomotor seperti yang telah disahkan 

oleh guru mata pelajaran Bahasa Melayu di sekolah tersebut. Menurut Abdullah dan 

Gibb (2006), pengajaran dan pembelajaran murid MBK di sekolah pendidikan khas di 

Malaysia berorientasikan buku teks dan bahan- bahan digital. Menurut kajian tersebut, 

MBK juga dilatih agar melengkapkan tugas yang telah diberi oleh guru. Namun begitu, 

sebagai pendidik yang telah berkecimpung dalam bidang pendidikan khas, pengkaji 

merasakan bahawa MBK perlu diberikan pendedahan terhadap kaedah pengajaran dan 

pembelajaran alternatif bagi merangsang 

kemahuan mereka untuk memberi tindakbalas dari segi psikomotor iaitu empat 

komponen yang telah digariskan oleh Taksonomi Bloom (1954); persepsi, respon, 

adaptasi serta organisasi. Ini adalah kerana perkembangan psikomotor adalah amat 

penting bagi menyediakan MBK untuk berhadapan dengan alam kehidupan mereka 

sehari-hari. Kepentingan perkembangan psikomotor ini telah dijelaskan dalam kajian 

Ibrahim et al. (2018) di mana kajian tersebut menggariskan bahawa perkembangan 

psikomotor yang tidak stabil boleh menyebabkan terjejasnya kemahiran berfungsi 

seseorang MBK. Oleh itu, adalah jelas bahawa perkembangan psikomotor merupakan 

aspek yang sangat penting untuk dititikberatkan dalam pengajaran dan pembelajaran 

MBK di Malaysia. 

 
 

Kajian Bilngs dan Hallstead (2005) menyatakan bahawa teater boneka mampu 

merangsangkan perkembangan dalam kalangan kanak-kanak namun kajian berkenaan 

amat sedikit. Di Malaysia juga, kajian oleh Loy (2017) turut dijalankan terhadap 

kepentingan teater boneka sebagai alat pedagogi namun kajian tersebut terbatas kepada 

perkembangan sosial dan emosi kanak-kanak. Sementara itu, Kroger dan Nupponen 

(2019) menjelaskan tentang pentingnya teater boneka sebagai alat pedagogi dalam 

bidang pendidikan. Kajian tersebut dilakukan bagi mengenalpasti aspek kemahiran yang 

dapat dipertingkatkan setelah teknik teater boneka diaplikasikan sebagai kaedah 

pengajaran dan pembelajaran. Antara aspek yang dikenalpasti mendapat manfaat dari 

pengendalian teater boneka adalah menjana komunikasi, menyokong suasana bilik 

darjah yang positif, meningkatkan kreativiti, memupuk kerjasama dan penyatuan 

dalam satu kumpulan, dan mengubah sikap murid menjadi lebih bersemangat dan 

positif terhadap suasana pembelajaran. 

 
 

Di samping itu, Bartoszeck, Machado dan Amann-Gainotti (2008) serta André, 

Hastie dan Araújo (2015) mentakrifkan bahawa strategi pengajaran yang ditetapkan 

untuk mengukur kemahiran psikomotor murid dalam bidang pedagogi ini sering 

merujuk pada prestasi dan aktiviti fizikal murid, seperti aktiviti sukan. Oleh yang 

demikian, kajian ini menjadi antara kajian pertama yang mengukur prestasi perubahan 

psikomotor khususnya dalam kalangan MBK di negara Malaysia. Terdapat beberapa 

kajian lepas yang dilakukan dalam kalangan MBK yang dijalankan oleh para pengkaji 

di Malaysia dalam usaha untuk mengetahui strategi dan teknik mengajar yang berkesan 

untuk golongan MBK yang telah dilakukan oleh Yaakub dan Ahmad (2007) serta kajian 

berkenaan kesedaran guru tentang pentingnya pergerakan kreatif kepada MBK di 

sekolah rendah oleh Abdullah Kamal (2007). Sungguhpun terdapat sejumlah kajian yang 

dilakukan dalam konteks MBK di Malaysia, namun kajian-kajian tersebut tidak 

menjurus ke arah mengkaji perubahan psikomotor dalam kalangan responden yang telah 

dipilih. Ini jelas menunjukkan bahawa belum lagi terdapat kajian khusus yang dilakukan 

yang boleh menggambarkan perubahan psikomotor oleh para MBK dalam sesi 

pembelajaran. Dalam kajian terkini, Abdullah (2020) juga turut menyarankan program 

inklusif bagi MBK di sekolah pendidikan khas di Malaysia, namun sepertimana kajian- 

kajian yang lain, kajian beliau juga tidak menjurus kepada perkembangan psikomotor 

terhadap MBK. 

Walaupun kajian mengenai kebaikan teater boneka telah banyak dijalankan di 

Malaysia mahupun di tahap antarabangsa, semua kajian yang tertera di atas itu tidak 

menerangkan secara komprehensif tentang aspek perkembangan psikomotor khususnya 

dalam kalangan MBK. Oleh yang demikian kajian ini bertujuan untuk membuktikan 

bahawa melalui pengimplimentasian aktiviti teater boneka oleh MBK, ia mampu 

mengubah domain psikomotor murid-murid tersebut. Selain daripada itu, hasil penelitian 

daripada kajian lepas turut menyatakan bahawa para pengkaji telah menemui 

kebanyakan kajian yang dilakukan bagi mengukur prestasi psikomotor dalam konteks 

pedagogi hanya dihadkan kepada; pengetahuan tertentu, penerangan, dan dokumentasi. 

Manakala Wagner (2002) serta Metz (1989) mendapati bahawa kebanyakan pihak 

sekolah mempunyai pemahaman yang sangat terhad terhadap istilah teater serta teater 

boneka dan beranggapan bahawa istilah-istilah ini adalah luar biasa. Kekurangan 

pengetahuan ini telah mendorong kepada kurangnya galakan daripada pihak sekolah 

terhadap penggunaan proses teater boneka atau teater pedagogi bagi MBK dalam sesi 

pembelajaran mereka. Menurut Friend dan Bursuck (2002), murid yang mengikuti 

program pendidikan khas biasanya menghadapi dua kesukaran iaitu dari segi 

pemahaman dan ingatan. Oleh hal yang demikian, seperti mana 10 MBK yang menjadi 

peserta kajian lapangan dalam kajian ini, kebanyakan daripada mereka ketinggalan 

dalam pelbagai aspek lain yang berkaitan dengan pemahaman, komunikasi dan 

pencapaian akademik. Maka kajian ini merupakan antara kajian pertama yang 

menjalankan kajian terhadap MBK melalui kajian kes dalam usaha untuk mengetahui 

tahap perubahan kebolehan psikomotor di kalangan murid-murid tersebut setelah 

pengimplimetasian kaedah teater boneka dalam pengajaran dan pembelajaran mereka. 

McNett (2012) dalam kajiannya tentang keberkesanan kaedah pengajaran untuk 

meningkatkan kemahiran psikomotor menyatakan bahawa beliau lebih mengesyorkan 

kaedah penggabungan kuliah, demonstrasi dan pengajaran interaktif komputer sebagai 

pilihan utama dalam kalangan murid. Malah kajian ini ingin menggunakan kaedah teater 

boneka sebagai bahan pedagogi alternatif kepada MBK selain daripada penggunaan 

peralatan pengajaran berorientasikan buku teks serta bahan-bahan digital yang sudah 

digunapakai oleh sekolah (Abdullah dan Gibb, 2006). 

 
 

Oleh yang demikian, kajian ini bertekad untuk mengetahui pada tahap manakah 

pengajaran menggunakan kaedah teater boneka untuk mengajar murid berkeperluan 

khas akan meningkatkan kemahiran psikomotor, yang akan diambil kira untuk 

menjawab persoalan kajian. Di samping itu juga, tempoh masa yang diambil bagi 

mendapatkan hasil perkembangan positif domain psikomotor MBK juga diambil kira 

dalam kajian ini. 

 
 
 
 

1.5 Objektif Kajian 
 
 

Objektif merupakan matlamat sesebuah kajian bagi menentukan hala tuju kajian 

tersebut. Bagi mencapai tujuan kajian ini, berikut adalah dua objektif yang disarankan: 

 
 

1. Untuk mengenalpasti tahap pencapaian domain psikomotor menerusi 

penggunaan teater boneka di kalangan MBK. 

2. Untuk menganalisis tindakbalas MBK yang mengikuti aktiviti teater boneka 

dalam kaedah pengajaran dan pembelajaran bagi meningkatkan domain 

psikomotor. 

3. Untuk membincangkan implikasi pelaksanaan teater boneka terhadap MBK yang 

mengikuti aktiviti teater boneka dalam kaedah pengajaran dan pembelajaran bagi 

meningkatkan domain psikomotor. 

 
 
 

1.6 Persoalan Kajian 
 
 

Persoalan kajian pula merupakan bentuk soalan yang akan membantu sesebuah kajian 

yang dilakukan bagi mencapai matlamat kajian yang telah ditetapkan dalam bahagian 

sebelum ini. Bagi kajian ini, berikut adalah dua soalan kajian yang telah ditetapkan. 

 
 

1. Apakah tahap pencapaian domain psikomotor menerusi penggunaan teater 

boneka di kalangan MBK? 

2. Apakah tindakbalas MBK yang mengikuti aktiviti teater boneka dalam kaedah 

pengajaran dan pembelajaran bagi meningkatkan domain psikomotor? 

3. Apakah implikasi pelaksanaan teater boneka terhadap MBK yang mengikuti 

aktiviti teater boneka dalam kaedah pengajaran dan pembelajaran bagi 

meningkatkan domain psikomotor? 

Taksonomi 
Bloom 

 
 
 
 

1.7 Hipotesis Kajian 
 
 

1. Teknik teater boneka berkesan dalam meningkatkan psikomotor dalam 

kalangan MBK. 

2. Teknik teater boneka menunjukkan tindakbalas MBK dalam kaedah pengajaran 

dan pembelajaran bagi meningkatkan domain psikomotor. 

3. Teknik teater boneka memberi implikasi pelaksanaan terhadap MBK dalam 

kaedah pengajaran dan pembelajaran bagi meningkatkan domain psikomotor. 

 
 
 

1.8 Kerangka Kajian 
 
 
 
 

 
Rajah Carta Alir 1.1 : Kerangka Kajian 

Rajah 1.1 di atas menerangkan rangka keseluruhan kajian ini. Pengkaji menggunakan 

teknik teater boneka untuk menentukan tahap dan tempoh masa yang diambil oleh MBK 

untuk meningkatkan domain psikomotor mereka. Secara amnya, dalam teknik teater 

boneka ini, terdapat tiga jenis pemboleh ubah bebas dalam rangka di atas iaitu; 

pergerakan boneka, improvisasi, serta teknik penceritaan yang diaplikasikan semasa 

pengajaran dan pembelajaran dalam usaha meningkatkan domain psikomotor dalam 

kalangan MBK. Manakala pemboleh ubah ketiga pula merupakan pemboleh ubah 

bersandar untuk memperkenalkan teknik teater boneka sebagai pengajaran alternatif 

kepada guru pendidikan khas dalam usaha menjayakan keperluan yang telah dinyatakan 

di atas. Pemboleh ubah bersandar tersebut ialah penggunaan teknik teater boneka. 

 
 

Semasa aktiviti teater boneka dijalankan, murid akan menggerakkan tangan 

mengikut dialog atau jalan cerita yang telah ditetapkan oleh pengkaji. Pergerakan tangan 

ini dilakukan semasa aktiviti teater boneka dijalankan, secara tidak langsung improvisasi 

akan mengambil tempat dari segi pergerakan tangan mengikut situasi jalan cerita serta 

pengucapan dialog. Teknik penceritaan juga turut diaplikasikan oleh murid secara 

penghafalan dialog dan jalan cerita secara keseluruhan. Tahap pencapaian psikomotor 

murid pula diukur dengan menggunakan domain Taksonomi Bloom iaitu dari aspek 

Persepsi, Respon, Adaptasi dan Organisasi. Perubahan komponen domain ini jelas 

dilihat dengan adanya aktiviti pergerakan boneka, improvisasi serta penceritaan. 

Secara umumnya, kerangka kajian di atas menerangkan kitaran tentang 

bagaimana teknik teater boneka dijayakan dalam pengajaran dan pembelajaran 

seterusnya mempengaruhi domain psikomotor dalam kalangan MBK dan mencari bukti 

bahawa adakah teknik teater boneka boleh dijadiakan sebagai satu kaedah pedagogi 

alternatif kepada guru pendidikan khas. 

 
 
 

1.9 Skop dan Batasan Kajian 
 
 

Kajian ini memberi fokus kepada sejauh mana pengimplimentasian teknik teater boneka 

mampu mempengaruhi domain psikomotor dalam kalangan MBK. Pada asasnya, kajian 

ini mensasarkan MBK yang belajar di Sekolah Kebangsaan Tunku Azizah, Kuantan, 

Pahang. Kajian ini hanya dijalankan di Malaysia dengan memilih satu sekolah 

pendidikan khas yang berlokasi di Kuantan, Pahang. Kajian ini mengumpul data dengan 

menggunakan kaedah kajian kes dan pemerhatian terhadap 10 murid MBK di sekolah 

pendidikan khas Tunku Azizah Kuantan. Pemilihan sampel ini adalah berdasarkan 

pengesahan guru mata pelajaran Bahasa Melayu di sekolah tersebut bahawa murid yang 

dipilih sememangnya mempunyai masalah dari aspek psikomotor. Unit analisis kajian 

ini adalah MBK di mana pengkaji menjalankan kajian terhadap murid-murid tersebut 

selama 10 minggu dalam usaha mengekstrak maklumat dan menentukan sama ada hasil 

kajian adalah sejajar dengan objektif kajian. Ini bertujuan untuk menentukan tindak balas 

individu terhadap kaedah teater boneka yang 

membawa perubahan psikomotor MBK. Oleh itu, data yang telah dikumpul akan 

digunakan untuk menentukan sejauh mana penggunaan teater boneka mempengaruhi 

domain psikomotor dalam kalangan murid berkeperluan khas. 

 
 

Kajian ini juga memerlukan MBK melibatkan diri dalam aktiviti teater boneka 

yang dijalankan di dalam kelas. Bagi mengukur keupayaan responden terhadap domain 

psikomotor, beberapa aspek diambil kira iaitu presepsi, respon, adaptasi dan organisasi. 

Pengkaji dan pemerhati merekodkan tindak balas serta perkembangan murid ketika 

teater boneka berlangsung. Melalui teknik penceritaan, tindakbalas seperti penghafalan 

dialog dan pemahaman jalan cerita secara keseluruhan turut diperhatikan dalam kajian 

ini. Bagi improvisasi pula, tindak balas seperti pergerakan tangan serta keupayaan murid 

untuk melakukan penyesuaian mengikut kemampuan dan kebolehan diri masing-masing 

juga diambil kira. Gambarajah 1.2 menunjukkan carta alir turutan kajian yang dilakukan 

oleh pengkaji terhadap MBK yang menjadi responden kajian ini. 

 

 
 
 

Rajah 1.2: Penerangan keseluruhan proses kajian (Lakshmi, 2019) 

Ketika kajian ini berlangsung, terdapat beberapa masalah serta isu yang menjadi 

batasan kajian yang dilakukan dalam satu sekolah yang terletak di daerah Kuantan, 

Pahang. Eksperimen kajian ini dilakukan bersama 10 orang MBK sahaja. Oleh kerana 

bilangan responden yang dipilih hanya sedikit, maka tidak begitu banyak data yang dapat 

dikumpul secara menyeluruh yang dapat menggambarkan suasana keseluruhan kajian 

yang telah dijalankan. Selain dari aspek bilangan responden kajian, tempoh masa kajian 

ini juga berlangsung hanya untuk jangka masa yang terlalu pendek untuk mendapatkan 

data yang mana hanya selama 10 minggu iaitu 3 minggu adalah berkaitan proses 

pemilihan responden yang terlibat manakala baki 7 minggu lagi hanya diperuntukkan 

bagi perlaksanaan aktiviti teater boneka dalam kalangan kanak-kanak sekolah yang telah 

dipilih terutamanya MBK. 

 
 
 

1.10 Signifikasi Kajian 
 
 

1. Hasil kajian ini dijangka dapat menyumbang pengetahuan kepada pengkaji dan 

pembaca tentang peranan teater boneka dalam meningkatkan domain psikomotor 

dalam kalangan murid MBK. 

 
 

2. Hasil kajian ini boleh digunakan sebagai panduan oleh KPM untuk 

membangunkan sukatan pelajaran sekolah pendidikan khas yang merevolusikan 

dasar pendidikan Malaysia terutamanya sukatan berteraskan murid pendidikan 

khas. 

3. Guru-guru yang berkhidmat di sekolah pendidikan khas boleh mendapatkan 

maklumat lanjut mengenai gaya pembelajaran murid MBK yang boleh dijadikan 

panduan asas. 

 
 

4. Hasil kajian ini dijangka akan memberi gambaran yang jelas kepada pihak- pihak 

yang ingin mendapatkan pemahaman yang lebih mendalam terhadap 

keberkesanan kaedah teater boneka dalam menyumbang kepada perkembangan 

domain psikomotor dalam mendidik MBK. 

 
 

5. Guru-guru sekolah pendidikan khas dapat menyediakan bahan pengajaran yang 

lebih baik dan bersesuaian dengan merujuk metodologi kajian ini. 

 
 

6. Hasil kajian ini akan membawa kesedaran kepada guru-guru yang berkhidmat di 

sekolah pendidikan khas dalam meningkatkan kualiti pengajaran dan 

pembelajaran. 

 
 

7. Hasil kajian ini mungkin menjadi penggerak utama dalam merevolusikan kaedah 

pengajaran yang sedang digunakan di sekolah pendidikan khas. 

8. Hasil kajian ini akan dapat memberi wawasan yang jelas kepada pihak 

pengurusan sekolah pendidikan khas dan guru-guru dalam usaha bagaimana 

mereka boleh memberi komitmen yang tinggi kepada MBK. 

 
 

9. Hasil kajian ini akan memberi penerangan yang terperinci kepada pembaca 

terhadap bagaimana teater boneka mempengaruhi MBK dalam membina domain 

psikomotor. 

 
 

10. Hasil kajian ini akan memberi beberapa cadangan dalam meningkatkan sistem 

pendidikan khas dari segi domain psikomotor dengan memberikan bukti yang 

kukuh yang boleh digunakan oleh guru-guru sekolah pendidikan khas. 

 
 
 

1.11 Definisi Pembolehubah Kajian/Definisi Operasional 
 
 

1. Teater Boneka: 
 
 

Teater boneka ialah amalan yang dibantu dengan menggunakan patung. Ia adalah satu 

strategi untuk membantu murid dengan mengajar sesebuah pembelajaran. Malah teater 

boneka juga turut menggalakkan murid untuk terlibat secara langsung dalam pembikinan 

pementasan tersebut sebagai usaha yang akan memupuk pemahaman mendalam (Brown, 

1979). Menurut Loy (2011) serta Loy, Aminah Ayob dan Nordin Mamat (2015), teater 

boneka memainkan peranan yang penting bagi membangunkan 

interaksi sosial dalam kalangan kanak-kanak terutamanya kanak-kanak pra sekolah. 

Teater boneka telah didapati berkesan dalam pembelajaran dengan memupuk semangat 

bertolak ansur, bekerjasama serta memberi kesan pengaruh positif terhadap 

perkembangan interaksi di antara mereka. Dalam kajian ini, teater boneka bermaksud 

penceritaan sesebuah kisah dalam medium pengajaran dengan menggunakan boneka 

yang dibentuk khas bertujuan untuk menarik minat murid yang melihatnya. 

 
 
 

2. Improvisasi 
 
 

Improvisasi merupakan aktiviti penambahbaikan yang mempunyai hubungan rapat 

dengan menjalankan aktiviti teater secara kolaboratif (Carles, 2003). Teknik improvisasi 

terbukti dapat merangsang kemahiran berbahasa murid kerana teknik ini menuntut murid 

berdialog secara spontan (Abdullah, 2017). Di dalam kajian ini, Improvisasi memberi 

maksud sesuatu penciptaan watak yang dihasilkan tanpa dirancang ketika lakonan 

sedang berlangsung dengan secara spontan, atau dengan menggunakan bahan-bahan 

yang ada sahaja dalam pengajaran. 

 
 
 

3. Teknik Penceritaan (Story Telling) 
 

Teknik bercerita atau story telling ialah satu bentuk komunikasi yang digunakan untuk 

mengajar pelajaran atau menggambarkan sesuatu peristiwa secara bentuk bercerita 

(Rossiter, 2002). Teknik penceritaan adalah aktiviti sosial dan budaya perkongsian 

cerita, atau kisah-kisah yang telah dikongsi dalam setiap budaya sebagai satu cara 

hiburan, pendidikan, pemeliharaan budaya dan memupuk nilai-nilai moral (Solórzano & 

Yosso, 2002). Dalam kajian ini, teknik penceritaan digunakan ketika peserta MBK 

dikehendaki membaca buku cerita ketika kajian lapangan dilakukan. 

 

4. Pendidikan Khas: 
 
 

Menurut Akta Kurang Upaya (2004), “pendidikan khas" secara khususnya direka untuk 

memenuhi keperluan unik seorang kanak-kanak yang kurang upaya yang dijalankan di 

dalam kelas, dan mempunyai ketetapannya. Pendidikan khas juga adalah satu program 

yang dirancang khusus untuk memenuhi pelbagai keperluan MBK. Perkara ini termasuk 

penggunaan bahan-bahan khas, peralatan khas, teknik pengajaran dan pembelajaran 

mengikut tahap kebolehan dan keupayaan murid (Chua Tee dan Koh Boh Boon, 1992). 

KPM, menurut Akta Pendidikan 1996, Peraturan-peraturan Pendidikan (Pendidikan 

Khas 1997 Bahagian II 3(2) menyediakan pendidikan khas dan kemudahan untuk murid 

bermasalah penglihatan dan pendengaran, manakala pendidikan khas integrasi pula 

adalah untuk yang bermasalah pembelajaran, penglihatan, dan pendengaran. Kajian ini 

dijalankan ke atas MBK dari pelbagai jenis keperluan khas seramai 10 orang. 

5. Sekolah Pendidikan Khas: 
 
 

Alpers (2002) mendefinisikan sekolah pendidikan khas sebagai institusi yang 

mempunyai persekitaran yang paling kurang menerima atau mirip kelas biasa di mana 

pengajar mengajar murid berdasarkan sukatan pelajaran yang sesuai atau lebih kepada 

murid pendidikan khas. Berdasarkan kepada kenyataan di atas, menurut Akta 

Pendidikan 1996, Peraturan-peraturan Pendidikan (Pendidikan Khas 1997 Bahagian II 

3(2), KPM telahpun menyediakan kemudahan serta pendidikan khas untuk murid 

bermasalah penglihatan dan pendengaran, manakala pendidikan khas integrasi pula telah 

disediakan untuk murid yang bermasalah penglihatan, pendengaran, dan pembelajaran. 

Dalam kajian ini, Sekolah Pendidikan Khas yang telah dipilih oleh kajian lapangan 

adalah Sekolah Kebangsaan Tunku Azizah, Kuantan, Pahang, Malaysia. 

 
 
 

6. Murid Berkeperluan Khas: 
 
 

Menurut Heward (2003), kanak-kanak berkeperluan khas (special needs children) terdiri 

daripada kanak-kanak yang mengalami kesukaran untuk belajar. Kanak-kanak 

berkeperluan khas adalah merujuk kepada kanak-kanak yang memerlukan perhatian dan 

penjagaan yang berbeza berbanding dengan kanak-kanak normal. Kanak-kanak ini 

berbeza daripada kanak-kanak normal dari segi ciri-ciri mental, keupayaan deria, 

keupayaan berkomunikasi, tingkah laku dan emosi dan ciri-ciri fizikal. MBK juga 

merupakan murid yang diperakukan oleh pengamal perubatan, atau ahli optik, ahli 

audiologi atau ahli psikologi mengikut mana-mana yang berkenaan, sama ada dalam 

perkhidmatan kerajaan atau swasta sebagai murid yang mempunyai ketidakupayaan dari 

segi penglihatan, pendengaran, pertuturan, fizikal, masalah pembelajaran atau mana- 

mana kombinasi ketidakupayaan. 

 
 

Oleh yang demikian kanak-kanak khas memerlukan modifikasi atau perubahan 

dalam aktiviti-aktiviti sekolah ataupun perkhidmatan pendidikan khas bertujuan untuk 

mengembangkan potensi diri kanak-kanak khas ke tahap yang optimum dan tidak terabai 

seperti kanak-kanak normal. Kanak-kanak pintar cerdas (gifted) yang mempunyai 

kebolehan yang jauh lebih tinggi daripada norma juga diklasifikasikan sebagai kanak- 

kanak yang berkeperluan khas. Kedua-dua kumpulan murid ini memerlukan 

pengubahsuaian terhadap kurikulum dan kaedah mengajar supaya mereka dapat 

mengekspresikan potensi mereka. Dalam konteks kajian ini, MBK seramai 10 orang dari 

pelbagai jenis keperluan khas telah dipilih untuk menyertai aktiviti pengumpulan data. 

 
 
 

7. Domain Psikomotor : 
 
 

Psikomotor merujuk kepada kemahiran (skill) atau kemampuan bertindak setelah 

seseorang menerima pengalaman belajar. Psikomotor adalah berhubung dengan aktiviti 

fizikal seperti berlari, melompat, melukis, menari dan sebagainya (Bloom, 1984). 

Domain psikomotor termasuk pergerakan fizikal, koordinasi, dan penggunaan 

kemahiran motor. Bagi kajian ini, domain psikomotor peserta MBK ketika kajian 

lapangan dinilai melalui Taksonomi Bloom iaitu dari aspek persepsi, respon, adaptasi 

serta organisasi (Bloom, 1984). 

 
 
 

1.12 Rumusan 
 
 

Kajian ini menjalankan eksperimen terhadap MBK dalam usaha untuk mengaplikasi 

teknik teater boneka. Tambahan pula, kajian ini mendapati KPM menjalankan beberapa 

langkah untuk meningkatkan kualiti pendidikan MBK. Oleh yang demikian , kajian ini 

dipercayai dapat membuktikan keberkesanan kaedah teater boneka yang mungkin 

memberi peluang kapada KPM untuk menyelitkan teknik teater boneka dalam sukatan 

pelajaran pendidikan khas sebagai kaedah pedagogi yang berkesan. 




